
野鶴軒壁記

作者：歸有光　明

1538年

本作品收錄於《震川先生集/卷十五》

嘉靖戊戌之春，子與諸友㑹文於野鶴軒。吾崑之馬鞍山小而實竒，軒在山之麓，旁有泉，

芳冽可飲；稍折而東，多盤石，山之勝處，俗謂之東崖，亦謂劉龍洲墓，以宋劉過葬於

此。墓在亂石中，從墓間仰視，蒼碧嶙峋，不見有土，惟石壁旁有小徑蜿蜒出其上，莫

測所往，意其間有仙人居也。始慈溪楊子器名父創此軒，令能好文愛士，不為俗吏者，

稱名父，今奉以為名父祠。嗟夫！名父豈知四十餘年之後，吾黨之聚於此耶？時㑹者六

人，後至者二人。潘士英自嘉定來，汲泉煑茗，翻為主人。予等時時散去，士英獨與其

徒處烈風暴雨，崖崩石落，山鬼夜號，可念也。〈抄本詳八人姓名，自可不必。今從常

熟本。〉

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

